
Der Komtur und die Brüder von Altshausen belehnen mit dem von Konrad
von Stuben aufgelassenen Gut in Ebersbach die Träger seiner Frau.

Eichstegen, 1282.

Der comenture von Alshusin und die brůer dez selbin husis důnt kunt allon
den, die dizen brief sehent oder horent lesen, daz wir daz gůt, daz da lit zi
Ebirsbach, daz Cunrat von Stubin zi rehtim lehen von uns hethe, ufgenomen
haben von im und daz wir ez virluwen haben sime sweher Ysingrine und Cůn-
rat sime sune und Frideriche von Richenbach und Hainrich von Yrrinberch,
die suln sine getruwen trager sin mit getruwer hant vorn Elsibethun, Cůn-
raden wirthin von Stubin dez vorgenanten. Dez sint geziuge: brůder Ůl. der
cominture dez vorgena[n]then husis, brůder Berhtolt von Gebzinstain, brů-
der Hainrich von Aitrach, her Ůl. von Kunigisegi, her Wernher von Riethusin,
Kůne von Schafhusin und Friderich dir amman und ander genůge.

Diz gischach zi Aichstegen, an vriger straze, an dem zinstage, do von unsers
heren geburthe waren tusind jar und zwei hundirt und zwei und ahzige jar.

—

Siegel des Deutschordenshauses von Altshausen, s. WUB, Bd. VII, S. 243.

